
UMSÖGN 
 

Viðtakandi: Skipulags- og samgönguráð 

Sendandi: Skrifstofa samgöngustjóra og borgarhönnunar 
 

Fyrirspurn áheyrnarfulltrúa Flokks fólksins um kostnað vegna mistaka í útboðsmálum 
vegna Fossvogsbrúar (US200255). 

Á fundi skipulags- og samgönguráðs þann 12. ágúst sl. var lögð fram svohljóðandi fyrirspurn 
áheyrnarfulltrúa Flokks fólksins: 
 

Nú hefur úrskurðarnefnd kærunefndar útboðsmála fellt úr gildi 
hönnunarsamkeppni sem Vegagerðin, Reykjavíkurborg og Kópavogsbær stóðu 
fyrir um hönnun brúar yfir Fossvog. Fimm hönnunar- og arkitektastofur af þeim 
ellefu sem ekki voru valdir í forvalið kærðu valið til kærunefndar útboðsmála sem 
hefur stöðvað keppnina tímabundið. Alls sendu sautján hönnunar- og 
arkitektastofur inn tillögur. 

Alvarlegar athugasemdir eru gerðar í úrskurðinum við vinnubrögð 
Vegagerðarinnar og eru hún, Reykjavíkurborg og Kópavogur gert að greiða 
skaðabætur samkvæmt úrskurðarorði. Fram kemur í úrskurðinum að "Efla hf. hafi 
fengið óeðlilegt forskot á aðra þátttakendur. Jafnframt hafi einn dómnefndarmenn 
verið starfsmaður Eflu hf. og tiltekinn starfsmaður Vegagerðarinnar, sem hafi 
staðfest ákvörðun dómnefndar um val þátttakenda, verið eigandi, stjórnarmaður og 
starfsmaður Eflu hf. þar til fyrir skömmu. Dómnefndin hafi því verið vanhæf til 
ákvarðanatöku í forvalinu".  

Í þessu máli er alla vega víst að Reykjavíkurborg ber ákvarðanaábyrgð og 
skaðabætur greiðast úr vasa útsvarsgreiðenda.  

Fulltrúi Flokks fólksins óskar eftir upplýsingum um hvað þessi mistök í 
útboðsmálum munu kosta borgarbúa og hvaða úrbætur Reykjavík hyggst gera á 
verklagi í ljósi úrskurðarins? 

 
Fyrirspurninni var vísað til umsagnar umhverfis- og skipulagssviðs, skrifstofu samgöngustjóra 
og borgarhönnunar, þann 26. ágúst sl. 
 
Svar við fyrirspurn: 
 
Kærunefnd útboðsmála hefur kveðið upp tvo úrskurði um hönnunarsamkeppni um brú yfir 
Fossvog, í málum nr. 4/2020 og 9/2020. Álit kærunefndar útboðsmála um bótaskyldu kaupenda 

í máli nr. 4/2020, takmarkast við mögulegan kostnað af undirbúningi umsóknar og þátttöku í 
hinu kærða forvali. Álitið er ekki bindandi og engin krafa um slíkan kostnað hefur komið fram 
en embætti borgarlögmanns gætir hagsmuna borgarinnar í málinu. Hönnunarsamkeppnin fór 
fram á grundvelli sáttmála um samgöngur á höfuðborgarsvæðinu. Endanleg ákvörðun um 
kostnaðarskiptingu liggur ekki fyrir en ætla má að kostnaðurinn falli á sameiginlega sjóði 
samgöngusáttmálans.  
 
Þann 22. september sl. var tilkynnt að ákveðið hefði verið að hafna öllum umsóknum um 
þátttöku í hönnunarsamkeppninni og auglýsa nýja hönnunarsamkeppni í október. Við 
undirbúning hennar verður þess gætt, að valforsendum verði hagað í samræmi við þær 
leiðbeiningar sem fram komu í úrskurði kærunefndar útboðsmála. 
 
Tilvitnun í fyrirspurn, um meint forskot Eflu hf. og vanhæfi dómnefndarmanna, er upp úr kafla 
um málsástæður kæranda í máli nr. 9/2020, og var mótmælt af hálfu varnaraðila í málinu. 
Niðurstaða nefndarinnar í máli nr. 9/2020, var að hafna öllum kröfum kæranda, þar sem þær 
lutu ekki að úrræðum nefndarinnar. Í máli nr. 4/2020, var ákvörðun um val á þátttakendum í 
forvali felld úr gildi en kærunefndin felldi hönnunarsamkeppnina sjálfa ekki niður. 

Hönnunarsamkeppnin var undirbúin af Vegagerðinni, sem einnig sá um framkvæmd hennar, í 
samstarfi við Reykjavíkurborg og Kópavogsbæ. Að mati skrifstofunnar er því ekki þörf á 
endurskoðun á verklagi borgarinnar vegna málsins. 

 

 
Þorsteinn R. Hermannsson 

samgöngustjóri 


